Olion bysedd/Fingerprints
Mae’n bwysig bod y siaradwr/cyfranwyr yn siarad yn eu tafodiaith naturiol. Mae croeso i chi addasu yr eirfa, y brawddegau a’r darnau i wneud y gwasanaeth yn addas i’ch anghenion, dim ond i chi gadw’n ffyddlon i’r brif neges.
PowerPoint (opsiynol): mae yna sleidiau Ppt i gyd-fynd â’r gwasanaeth.
· Ar ddechrau 2011 roedd arbenigwyr yn amcangyfrif fod yna chwe biliwn, wyth gant a phump deg dau miliwn, pedwar cant a saith deg dau o filoedd, wyth gant dau ddeg a thri o bobl yn byw ar y ddaear. Roedd y rhif yn newid bob eiliad wrth i fabi gael ei eni, neu pan oedd rhywun yn marw. Erbyn hyn mae’n debyg fod  nifer y bobl sy’n byw ar y ddaear tua saith biliwn.
· Mae’n anodd dychmygu, heb sôn am ddeall ystyr, rhif mor fawr. Pa mor bell fedrwch chi gyfri heb ddiflasu? O un i ddeg? 1,2,3,4,5,6,7,8,9,10. Ymlaen i gant? 11,12,13,14,15,16....100. O gant i dri chant? 101, 102, 103....299, 300....(* Os dych chi’n defnyddio’r Ppt ychwanegwch y frawddeg yma: Dim ond 394 o rifau sydd ar y sgrîn) – ceisiwch ddychmygu pa mor fawr ydy miliwn, heb sôn am 7 biliwn. 
· Mae’n hawdd i ni deimlo’n fach o ddeall fod yna gymaint o bobl yn byw yn y byd. Ond, yn rhyfeddol, rydyn ni i gyd yn wahanol. Mae hyd yn oed gefeilliaid unfath (‘identical’), sydd wedi dod o’r un ŵy yng nghroth eu mam, yn wahanol. Er eu bod yn rhannu’r un DNA dydyn nhw ddim yn hollol yr un fath a’i gilydd. Un ffordd o brofi hyn ydy drwy edrych ar olion bysedd – fingerprints.
· Ers dros gan mlynedd mae’r heddlu wedi bod yn defnyddio olion bysedd i’w helpu i ddal lladron. Mae gan American Homeland Security system gyfrifiadurol sy’n cadw cofnod o dros gan miliwn o olion bysedd ar gyfer eu defnyddio gan heddlu America. Mae ganddyn nhw fwy o lawer na chan miliwn o olion bysedd ar gof a chadw – mae degau o filiynau o olion bysedd yn dal i gael eu cadw ar bapur mewn stordai! 

· Er bod ein dwylo ni i gyd yn edrych yn debyg, mae pob llaw yn wahanol. Mae’n bosib gwahaniaethu rhwng efeilliaid sy’n edrych yn union yr un fath â’i gilydd drwy gymharu eu holion bysedd. Mae ein cyrff ni yn rhyfeddol – maen nhw’n wyrthiol. Does dim un robot yn dod yn agos i fod hanner cystal â’r corff dynol.

Mae pob un ohonon ni’n wyrth, ac wedi ein creu’n arbennig. Mae pob un ohonon ni’n wahanol, ac mae Duw’n gwybod hynny am mai fo wnaeth ein creu.

·  Dyma mae Salm 139 yn ei ddweud,
13 Ti greodd fy meddwl a'm teimladau i; a'm plethu i yng nghroth fy mam. 14 Dw i'n dy foli di, am fod dy waith di mor syfrdanol a rhyfeddol! Mae'r cwbl rwyt ti'n wneud yn anhygoel!  Rwyt ti'n fy nabod i i'r dim! 

Gweddïwn: 

Diolch i ti am ein creu ni yn bobl mor rhyfeddol. Mae’n ymennydd ni’n fwy cymhleth na’r cyfrifiadur mwyaf; mae’n cyrff ni’n fwy arbennig na’r robot drytaf. Helpa ni i dy foli di am y cwbl rwyt ti wedi ei wneud. Diolch i ti ein Tad am bob peth da. Amen 

